
KICHIK BIZNES SUBYEKTLARINING YOPILISH 
XAVFINI BAHOLASH: OMILLI TAHLIL

Akbarova Barno Shuxratovna
TDIU, Statistika kafedrasi dotsenti, PhD
ORCID: 0000-0002-3354-5395

Annotatsiya. Kichik biznes subyektlarining yopilish xavfi ga ta’sir etuvchi asosiy omillarni aniqlash va 
ularning xavf darajasiga ta’sirini statistik jihatdan baholash masalalari tadqiq etilgan. Tadqiqot doirasida kichik 
biznes subyektlarining moliyaviy holati, tushumlar dinamikasi, rentabellik darajasi, qarz yuki, kredit resurslaridan 
foydalanish imkoniyati, soliq yuki, mehnat resurslari hamda bozordagi faollik kabi omillarning korxona faoliyatini 
davom ettirish ehtimoliga ta’siri tahlil qilingan. Kichik biznes subyektlarining yopilish xavfi ni oldindan baholash 
asosida moliyaviy qiyinchiliklarga duch kelishi mumkin bo‘lgan subyektlarni erta aniqlash va ularga nisbatan 
maqsadli qo‘llab-quvvatlash choralarini ishlab chiqish imkoniyatlari asoslangan. Tadqiqot natijalari kichik biznes 
subyektlarining moliyaviy barqarorligini ta’minlash, bank kreditlash amaliyotida risklarni baholash hamda kichik 
tadbirkorlikni davlat tomonidan qo‘llab-quvvatlash siyosatini takomillashtirishda amaliy ahamiyatga ega.

Kalit so‘zlar: kichik biznes, tadbirkorlik subyektlari, yopilish xavfi , omilli tahlil, moliyaviy barqarorlik, risk, 
rentabellik, qarz yuki.

Аннотация. Исследованы основные факторы, влияющие на риск прекращения деятельности 
субъектов малого бизнеса, и проведена статистическая оценка степени их воздействия на уровень 
данного риска. В рамках исследования проанализировано влияние финансового состояния субъектов 
малого бизнеса, динамики выручки, уровня рентабельности, долговой нагрузки, доступности кредитных 
ресурсов, налоговой нагрузки, трудовых ресурсов и рыночной активности на вероятность продолжения 
деятельности предприятия. Обоснованы возможности предварительной оценки риска прекращения 
деятельности субъектов малого бизнеса в целях раннего выявления предприятий, которые могут 
столкнуться с финансовыми трудностями, и разработки адресных мер их поддержки. Полученные 
результаты имеют практическое значение для обеспечения финансовой устойчивости субъектов малого 
бизнеса, совершенствования оценки рисков в практике банковского кредитования, а также повышения 
эффективности государственной политики поддержки малого предпринимательства.

Ключевые слова: малый бизнес, субъекты предпринимательства, риск прекращения деятельности, 
факторный анализ, финансовая устойчивость, риск, рентабельность, долговая нагрузка.

Abstract. The key factors infl uencing the risk of business closure among small business entities are 
identifi ed, and their eff ects on the level of closure risk are statistically assessed. The study analyzes the eff ects 
of fi nancial condition, revenue dynamics, profi tability, debt burden, access to credit resources, tax burden, labor 
resources, and market activity on the probability of business continuity. The potential for assessing business 
closure risk in advance is substantiated as a means of identifying entities that may face fi nancial diffi  culties at 
an early stage and developing targeted support measures for them. The fi ndings have practical signifi cance 
for strengthening the fi nancial stability of small business entities, improving risk assessment practices in bank 
lending, and enhancing the eff ectiveness of government policies aimed at supporting small entrepreneurship.

Keywords: small business, business entities, business closure risk, factor analysis, fi nancial stability, risk, 
profi tability, debt burden.

K I R I S H
Kichik biznes iqtisodiyotning barqaror o‘sishini ta’minlash, yangi ish o‘rinlarini yaratish, aholi daromadlarini 

oshirish va raqobat muhitini shakllantirishda muhim o‘rin tutadi. Bozor iqtisodiyoti sharoitida kichik biznes 
subyektlarining iqtisodiy faolligi nafaqat ularning ichki moliyaviy imkoniyatlariga, balki makroiqtisodiy muhit, 
kredit resurslaridan foydalanish imkoniyati, soliq yuki, talab va taklifning o‘zgarishi, inflyatsiya hamda raqobat 
darajasiga ham bog‘liq. Shu sababli kichik biznes subyektlarining faoliyatini saqlab qolish va ularning barqaror 
rivojlanishini ta’minlash iqtisodiy siyosatning muhim yo‘nalishlaridan biri hisoblanadi.

Kichik biznes subyektlarining faoliyatini to‘xtatishi yoki bozordan chiqib ketishi ko‘p omilli jarayon bo‘lib, 
uning yuzaga kelishiga korxonaning moliyaviy holati bilan bir qatorda tashqi iqtisodiy va institutsional omillar 
ham ta’sir ko‘rsatadi. Xususan, tushumlarning pasayishi, xarajatlarning ortishi, rentabellikning kamayishi, kredit 
va boshqa qarz majburiyatlarining ko‘payishi, aylanma mablag‘larning yetishmasligi korxonaning moliyaviy 
barqarorligiga ta’sir ko‘rsatishi mumkin. Bunday holatlarni oldindan aniqlash va yopilish xavfini miqdoriy 
baholash kichik biznes subyektlarini qo‘llab-quvvatlash choralarini manzilli tashkil etish imkonini beradi.

Zamonaviy iqtisodiy tadqiqotlarda korxona faoliyatining tugash xavfini baholashda moliyaviy koeffitsiyentlar, 
statistik tahlil va ekonometrik modellardan keng foydalanilmoqda. Ayniqsa, korxonaning faoliyat yuritish holatini 
ikki xil natija — «faoliyat davom etmoqda» va «faoliyat to‘xtatilgan» ko‘rinishida ifodalash imkonini beruvchi 
binar ekonometrik modellar yopilish xavfini baholash uchun samarali instrumentlardan biri hisoblanadi. Bunday 
modellar yopilish ehtimoliga ta’sir etuvchi omillarning yo‘nalishi va statistik ahamiyatini aniqlash bilan birga, 
muayyan subyekt uchun xavf ehtimolini hisoblash imkonini ham beradi.

Mazkur masalaning dolzarbligi O‘zbekistonda kichik biznes va xususiy tadbirkorlik subyektlarining iqtisodiy 
faolligini oshirish, ularning moliyaviy barqarorligini ta’minlash va biznes muhitini yanada takomillashtirish 
bo‘yicha amalga oshirilayotgan islohotlar sharoitida yanada ortib bormoqda. Kichik biznes subyektlari sonining 
ko‘payishi bilan bir qatorda, ularning bozor sharoitida barqaror faoliyat yuritishi, moliyaviy resurslardan samarali 
foydalanishi va tashqi ta’sirlarga moslashuvchanligini baholashga ehtiyoj ham kuchaymoqda. Shu nuqtai 
nazardan, kichik biznes subyektlarining yopilish xavfini faqat fakt sodir bo‘lganidan keyin emas, balki uning 
ehtimolini oldindan aniqlash asosida baholash muhim ahamiyatga ega.

M A V Z U G A  O I D  A D A B I Y O T L A R  S H A R H I
Kichik biznes subyektlarining yopilish xavfini baholash masalasi korxonalarning moliyaviy barqarorligi, 

bankrotlik ehtimoli, kredit riski va tadbirkorlik faoliyatining davomiyligini o‘rganish bilan uzviy bog‘liq. Mazkur 
yo‘nalishdagi ilmiy tadqiqotlarni shartli ravishda uchta asosiy guruhga ajratish mumkin: korxonalarning moliyaviy 
holati asosida xavfni baholashga qaratilgan tadqiqotlar, statistik-ekonometrik modellardan foydalangan 
tadqiqotlar hamda kichik biznes subyektlarining yopilishiga ta’sir etuvchi tashqi va ichki omillarni o‘rgangan 
tadqiqotlar.

Korxonalarning moliyaviy qiyinchilik va bankrotlik xavfini baholash bo‘yicha dastlabki tadqiqotlar moliyaviy 
koeffitsiyentlar tizimiga asoslangan. Ushbu yo‘nalishda E. Altman tomonidan ishlab chiqilgan Z-score modeli 
alohida ahamiyatga ega. Altman modeli korxonaning likvidligi, rentabelligi, moliyaviy likvidliligi, faollik darajasi 
va boshqa moliyaviy ko‘rsatkichlarini kompleks baholash orqali moliyaviy qiyinchilik ehtimolini aniqlashga 
qaratilgan. Ushbu yondashuvning muhim jihati shundan iboratki, korxona holatini bitta ko‘rsatkich bilan emas, 
balki bir nechta moliyaviy indikatorlarning yig‘ma ta’siri asosida baholash imkonini beradi.

Keyingi tadqiqotlarda korxonalarning moliyaviy holatini baholashda logit va probit modellaridan 
foydalanish keng tarqaldi. J. Ohlson tomonidan taklif etilgan yondashuvda korxonaning moliyaviy muammoga 
duch kelish ehtimoli bir nechta moliyaviy va iqtisodiy ko‘rsatkichlarning kombinatsiyasi asosida baholanadi. Binar 
ekonometrik modellarning ustunligi shundaki, ular natijaviy o‘zgaruvchini korxonaning «faol» yoki «faoliyatini 
to‘xtatgan» holati sifatida ifodalash va har bir subyekt uchun yopilish ehtimolini hisoblash imkonini beradi.

Kichik biznes subyektlarining faoliyatini davom ettirishiga ta’sir etuvchi omillarni o‘rganishga bag‘ishlangan 
tadqiqotlarda korxonaning yoshi, hajmi, kapital tarkibi, moliyaviy resurslardan foydalanish imkoniyati, ishchilar 
soni, innovatsion faolligi va bozordagi raqobat muhiti muhim omillar sifatida qaraladi. Kichik korxonalar, odatda, 
yirik korxonalarga nisbatan moliyaviy zaxiralarning cheklanganligi va tashqi moliyalashtirishga yuqori darajada 
bog‘liqligi sababli iqtisodiy shoklarga nisbatan sezgirroq bo‘lishi mumkin.

Kichik biznes subyektlarining yopilish xavfiga moliyaviy omillar bilan bir qatorda, makroiqtisodiy 
ko‘rsatkichlarning ta’siri ham ilmiy adabiyotlarda alohida o‘rganilgan. Xususan, inflyatsiya darajasi, foiz 
stavkalari, ichki talab dinamikasi, valyuta kursi va kredit resurslarining mavjudligi tadbirkorlik subyektlarining 
moliyaviy holatiga ta’sir ko‘rsatuvchi tashqi omillar sifatida qaraladi. Bunda inflyatsiyaning yuqori darajasi 
xarajatlarning ortishiga, foiz stavkalarining o‘sishi esa qarz mablag‘laridan foydalanish qiymatining oshishiga 
olib kelishi mumkin.

Mazkur yo‘nalishdagi tadqiqotlarning yana bir muhim qismi survival analysis, ya’ni korxonalarning bozorda 
qancha muddat faoliyat yuritishini baholash usullariga bag‘ishlangan. Cox proporsional xavf modeli kabi usullar 
korxonaning yopilish xavfini nafaqat muayyan vaqtdagi holat bo‘yicha, balki vaqt omilini hisobga olgan holda 
baholash imkonini beradi. Bu yondashuv, ayniqsa, yangi tashkil etilgan kichik biznes subyektlarining hayotiy 
siklini tahlil qilishda muhim ahamiyat kasb etadi.

O‘zbekistonda kichik biznes va xususiy tadbirkorlikni statistik o‘rganishga bag‘ishlangan tadqiqotlarda 
asosiy e’tibor subyektlar soni, mahsulot ishlab chiqarish va xizmatlar hajmi, bandlik, investitsiyalar, eksport, 
kreditlash va hududiy rivojlanish ko‘rsatkichlarini tahlil qilishga qaratilgan. Shu bilan birga, kichik biznes 
subyektlarining yopilish xavfini individual darajada baholash, unga ta’sir etuvchi omillarni ekonometrik 
modellar orqali miqdoriy aniqlash va xavf ehtimolini oldindan prognoz qilish masalalarini kompleks tadqiq etish 
ushbu yo‘nalishdagi izlanishlarni yanada rivojlantirish imkonini beradi.

Mavjud adabiyotlar tahlili shuni ko‘rsatadiki, kichik biznes subyektlarining yopilish xavfini baholashda 
moliyaviy ko‘rsatkichlar bilan bir qatorda boshqa muhim omillarni ham hisobga olish maqsadga muvofiq. 
Korxonaning yoshi va hajmi, kredit yuki, tushumlar dinamikasi, rentabellik, likvidlik, aylanma mablag‘lar, mehnat 
resurslari, bozordagi raqobat va makroiqtisodiy sharoitlarni birgalikda hisobga olish muhim ahamiyat kasb etadi. 
Shu nuqtai nazardan, mazkur tadqiqotda kichik biznes subyektlarining yopilish xavfini omilli tahlil asosida 
kompleks baholashga e’tibor qaratiladi.

Tahlil qilingan ilmiy yondashuvlarning umumiy jihati — korxona faoliyatining moliyaviy barqarorligi va 
bozorda qolish ehtimolini oldindan baholash zarurligidir. O‘zbekiston sharoitida kichik biznes subyektlarining 
o‘ziga xos xususiyatlarini hisobga olgan holda, ularning yopilish xavfiga ta’sir etuvchi omillarni milliy statistik 
ma’lumotlar asosida aniqlash va ularning ta’sir kuchini ekonometrik baholash bo‘yicha tadqiqotlarni yanada 
rivojlantirish muhim ahamiyatga ega. Bu holat mazkur tadqiqotning ilmiy yo‘nalishi va amaliy ahamiyatini 
belgilab beradi.

T A D Q I Q O T  M E T O D O L O G I YA S I
Mazkur tadqiqot ishida qo‘yilgan maqsad va vazifalarga erishish uchun bir qator ilmiy-tadqiqot usullaridan 

kompleks holda foydalanilgan. Metodologik yondashuv sifat va miqdoriy tahlil usullarining uyg‘unligiga 
asoslangan.

T A H L I L  V A  N A T I J A L A R
Kichik biznes subyektlarining yopilish xavfini baholashda statistik tahlilni ikki bosqichda amalga oshirish 

maqsadga muvofiq: birinchidan, ko‘rsatkichlarning hajmi, o‘rtacha darajasi, minimal va maksimal qiymatlari 
kabi deskriptiv xususiyatlari baholanadi; ikkinchidan, 2015–2024-yillardagi o‘zgarishlar asosida dinamik 
tahlil o‘tkaziladi. Mazkur tadqiqotda faol kichik biznes subyektlari soni, likvidatsiya qilingan subyektlar soni va 
kichik korxona hamda mikrofirmalarning soliqqa qadar foydasi asosiy statistik ko‘rsatkichlar sifatida olindi.

1. Deskriptiv tahlil. 2015–2024-yillarda O‘zbekistonda faoliyat ko‘rsatayotgan kichik biznes subyektlari 
soni, likvidatsiya qilingan subyektlar soni va soliqqa qadar foyda ko‘rsatkichlari sezilarli darajada o‘zgargan. 
Ularning asosiy statistik xususiyatlari 1-jadvalda keltirilgan.

1-jadval. 
2015–2024 yillarda kichik biznes subyektlarining asosiy statistik ko‘rsatkichlari1

Ko‘rsatkich Faol subyektlar, ta Likvidatsiya qilingan 
subyektlar, ta Soliqqa qadar foyda, mln so‘m

Minimum 196 014 9 895 10 466 603,5

Maksimum 523 556 46 985 27 936 956,6

O‘rtacha 325 982 24 764 20 823 841,8

Mediana 298 849 22 646 21 841 996,9

Standart og‘ish 118 972 11 106 5 852 000 atrofida

Jadvaldan ko‘rinib turibdiki, 2015–2024-yillarda faol kichik biznes subyektlari sonining o‘rtacha yillik 
darajasi 325,98 mingtani tashkil etgan. Eng past ko‘rsatkich 2015-yilda 196,01 mingta, eng yuqori ko‘rsatkich 
esa 2023-yilda 523,56 mingta bo‘lgan. Bu kichik biznes subyektlari soni dinamikasida sezilarli tebranishlar 
mavjudligini ko‘rsatadi.

1	  O’zbekiston Respublikasi milliy statistika qo’mitasi ma’lumotlari asosida muallif ishlanmasi.

Likvidatsiya qilingan subyektlar soni bo‘yicha eng past ko‘rsatkich 2020-yilda 9 895 tani, eng yuqori 
ko‘rsatkich esa 2021-yilda 46 985 tani tashkil etgan. Minimum va maksimum o‘rtasidagi farq 37 090 tani tashkil 
etib, ushbu ko‘rsatkichning vaqt davomida yuqori o‘zgaruvchanligini ko‘rsatadi.

Soliqqa qadar foydaning eng yuqori darajasi 2024-yilda 27 936 956,6 mln so‘mni, eng past darajasi 
esa 2015-yilda 10 466 603,5 mln so‘mni tashkil etgan. Shu bilan birga, mazkur ko‘rsatkich 2017-, 2019- va 
2020-yillarda pasaygan, keyingi davrda esa yana o‘sish tendensiyasi shakllangan.

Deskriptiv tahlil natijalari shuni ko‘rsatadiki, kichik biznesning yopilish xavfini ifodalovchi ko‘rsatkichlarning 
asosiy xususiyatlaridan biri — yuqori o‘zgaruvchanlikdir. Xususan, likvidatsiya holatlarining ayrim davrlarda 
sezilarli darajada ko‘payishi kichik biznes subyektlarining tashqi va ichki iqtisodiy omillarga sezgirligini ko‘rsatishi 
mumkin.

2. Dinamik tahlil.
Kichik biznes subyektlari sonining vaqt bo‘yicha o‘zgarishini baholash uchun mutlaq qo‘shimcha, o‘sish 

sur’ati va qo‘shimcha o‘sish sur’atlaridan foydalaniladi.
2-jadval.

2015–2024-yillarda faol kichik biznes subyektlari dinamikasi2

Yil Faol subyektlar, ta O‘sish sur’ati, % Qo‘shimcha o‘sish sur’ati, %
2015 196 014 – –
2016 207 104 105,66 5,66
2017 210 594 101,69 1,69
2018 229 666 109,05 9,05
2019 262 930 114,49 14,49
2020 334 767 127,32 27,32
2021 411 203 122,83 22,83
2022 462 834 112,56 12,56
2023 523 556 113,12 13,12
2024 417 080 79,68 −20,32

Jadval ma’lumotlariga ko‘ra, 2015–2023-yillarda faol kichik biznes subyektlari soni umumiy holda o‘sib 
borgan. Eng yuqori o‘sish 2020-yilda kuzatilib, subyektlar soni 2019-yilga nisbatan 27,32 foizga ko‘paygan. 
2021-yilda ham yuqori o‘sish — 22,83 foiz qayd etilgan. 2024-yilda esa faol subyektlar soni 417 080 tani tashkil 
etib, oldingi yilga nisbatan 20,32 foizga kamaygan. Shunday qilib, 2015–2024-yillar oralig‘ida faol kichik biznes 
subyektlari soni 112,78 foizga o‘sgan, ya’ni 2015-yildagi darajaga nisbatan 2,13 baravarga yetgan.

3. Likvidatsiya qilingan kichik biznes subyektlari dinamikasi.
Kichik biznes subyektlarining yopilish xavfini baholashda eng bevosita statistik indikatorlardan biri yil 

davomida likvidatsiya qilingan subyektlar soni hisoblanadi. Milliy statistika qo‘mitasi ma’lumotlariga ko‘ra, 
2015–2024-yillarda likvidatsiya qilingan kichik biznes subyektlari soni yuqori o‘zgaruvchan dinamikaga ega 
bo‘lgan.

3-jadval.
Likvidatsiya qilingan kichik biznes subyektlari va likvidatsiya intensivligi3

Yil Likvidatsiya qilingan 
subyektlar, ta

O‘rtacha faol subyektlar 
soni, ta

Likvidatsiya 
intensivligi, %

Oldingi yilga 
nisbatan o‘sish, %

2015 22 646 192 941 11,74 –
2016 25 207 201 559 12,51 111,31
2017 21 924 208 849 10,50 86,98
2018 15 601 220 130 7,09 71,16
2019 15 646 246 298 6,35 100,29
2020 9 895 298 849 3,31 63,24
2021 46 985 372 985 12,60 474,84
2022 23 049 437 019 5,27 49,06
2023 30 229 493 195 6,13 131,15
2024 36 456 470 318 7,75 120,60

2	  O’zbekiston Respublikasi milliy statistika qo’mitasi ma’lumotlari asosida muallif ishlanmasi
3	  O‘zbekiston Respublikasi Milliy statistika qo‘mitasi ma’lumotlari asosida muallif ishlanmasi

2015–2020-yillarda likvidatsiya intensivligi 11,74 foizdan 3,31 foizgacha pasaygan. 2021-yilda esa 12,60 
foizga ko‘tarilgan. Keyingi yillarda ushbu ko‘rsatkich 5,27–7,75 foiz oralig‘ida shakllangan. Demak, kichik biznes 
subyektlarining yopilish xavfi vaqt bo‘yicha bir xil emas, balki iqtisodiy va institutsional sharoitlarga nisbatan 
sezgir xususiyatga ega.

Likvidatsiya qilingan subyektlar soni 2015-yilda 22 646 tani tashkil etgan bo‘lsa, 2020-yilda 9 895 tagacha 
pasaygan. 2021-yilda esa 46 985 taga ko‘tarilgan. 2022-yilda 23 049 taga tushgan bo‘lsa, 2023- va 2024-yillarda 
yana o‘sib, mos ravishda 30 229 va 36 456 tani tashkil etgan.

Demak, likvidatsiya qilingan subyektlar soni 2021-yilda 2020-yilga nisbatan qariyb 4,75 baravar bo‘lgan. 
Bunday sezilarli o‘zgarishni faqat korxonalarning moliyaviy holati bilan izohlash to‘liq xulosa chiqarish uchun 
yetarli bo‘lmasligi mumkin; unga statistik ro‘yxatdan chiqarish, biznes demografiyasidagi institutsional 
o‘zgarishlar va boshqa omillar ham ta’sir ko‘rsatgan bo‘lishi mumkin. Shu sababli yopilish xavfini chuqur 
baholashda likvidatsiya ko‘rsatkichini boshqa moliyaviy ko‘rsatkichlar bilan birgalikda tahlil qilish lozim.

Kichik biznes subyektlarining yopilish xavfini baholashda moliyaviy natijalar, xususan, soliqqa qadar foyda 
dinamikasi muhim ahamiyatga ega.

4-jadval.
2015–2024-yillarda kichik korxona va mikrofirmalarning soliqqa qadar foydasi4

Yil Foyda, mln so‘m O‘sish sur’ati, %
2015 10 466 603,5 –
2016 16 271 584,5 155,46
2017 13 042 525,1 80,16
2018 26 342 365,7 201,97
2019 22 798 039,5 86,55
2020 15 963 249,6 70,02
2021 23 069 999,6 144,52
2022 21 841 996,9 94,68
2023 27 275 099,1 124,87
2024 27 936 956,6 102,43

2015–2024-yillarda kichik korxona va mikrofirmalarning soliqqa qadar foydasi 166,92 foizga oshgan, ya’ni 
2,67 baravar darajaga yetgan. Foydaning o‘rtacha yillik o‘sishi esa taxminan 11,53 foizni tashkil etgan. Bir 
subyektga to‘g‘ri keladigan nominal o‘rtacha foyda 25,44 foizga oshgan.

X U L O S A  V A  T A K L I F L A R
O‘tkazilgan statistik tahlil kichik biznes subyektlarining yopilish xavfi nuqtai nazaridan bir nechta muhim 

natijalarni ko‘rsatadi.
Birinchidan, 2015–2024-yillarda faol kichik biznes subyektlari soni umumiy holda 112,78 foizga oshgan. Bu 

kichik biznes sektori hajman kengayganini ko‘rsatadi. Shu bilan birga, 2024-yilda 20,32 foizlik pasayish qayd 
etilgani mazkur ko‘rsatkichning vaqt bo‘yicha o‘zgaruvchan xususiyatga ega ekanini ko‘rsatmoqda.

Ikkinchidan, likvidatsiya jarayoni yuqori tebranishga ega. 2020-yilda likvidatsiya qilingan subyektlar soni 
9 895 tagacha tushgan bo‘lsa, 2021-yilda 46 985 tagacha ko‘tarilgan. Keyingi yillarda ham likvidatsiya soni 
yana o‘sib, 2024-yilda 36 456 taga yetgan. Bu kichik biznes subyektlarining yopilish jarayonini faqat bitta yil 
ma’lumoti asosida baholash yetarli emasligini ko‘rsatadi.

Uchinchidan, foyda ko‘rsatkichi uzoq muddatda o‘sish tendensiyasiga ega bo‘lsa-da, 2017-, 2019- va 
2020-yillarda pasayishlar kuzatilgan. Demak, foyda dinamikasi chiziqli emas, balki iqtisodiy sharoitlarga qarab 
o‘zgaruvchan xususiyatga ega.

To‘rtinchidan, faol subyektlar soni, likvidatsiya qilingan subyektlar soni va foyda dinamikasini birgalikda 
ko‘rib chiqish kichik biznes subyektlarining yopilish xavfi ko‘p omilli jarayon ekanini ko‘rsatadi. Shu sababli 
keyingi bosqichda ushbu ko‘rsatkichlar o‘rtasidagi korrelyatsion bog‘liqlikni hisoblash, vaqt qatorlarining 
statistik xususiyatlarini tekshirish va imkoniyat bo‘lsa, korxona darajasidagi ma’lumotlar asosida Logit yoki 
Probit modelini tuzish maqsadga muvofiq.

Umuman, 2015–2024-yillar bo‘yicha deskriptiv va dinamik tahlil natijalari kichik biznes sektorining miqdor 
jihatdan kengayganini, shu bilan birga, likvidatsiya jarayoni va moliyaviy natijalarda sezilarli tebranishlar saqlanib 

4	  O‘zbekiston Respublikasi Milliy statistika qo‘mitasi, SIAT.49,06

qolayotganini ko‘rsatdi. Shu nuqtai nazardan, kichik biznes subyektlarining yopilish xavfini oldindan aniqlash 
uchun faqat subyektlar soniga emas, balki ularning moliyaviy barqarorligi, qarz yuki, tushum dinamikasi, likvidlik 
va rentabellik ko‘rsatkichlariga ham tayanish zarur.

